
ХИВА ХОНЛИГИНИ АҒДАРИЛИШИНИНГ ИЖТИМОИЙ–СИЁСИЙ ВА ИҚТИСОДИЙ ОҚИБАТЛАРИГА ДОИР
Ўзбекистоннинг ўз давлат сувере​ни​тетини қўлга киритиши ватанимиз тарихига оид илмий-тадқиқот ишларини миқдор ва сифат жиҳатдан янги юқори савияга кўтариш заруратини тақозо этди. Мазкур вазифа Ўзбекистон Республикаси Президенти И. Каримовнинг 1998 йил 26 июнда бир гуруҳ тарихчи олимлар ва оммавий ахборот воситалари ходимлари билан учрашу​ви​да ҳамда ЎзР Вазирлар Маҳкамасининг 1998 йил 27  июлдаги “ЎзФА Та​рих институти фаолиятини такомиллаштириш тўғрисида”ги қарорида дол​зарб қилиб қўйилди. Қарорда ”ҳудудимизда ... давлатчилик ривожининг тур​ли тарихий босқичларида халқ​ларнинг сиёсий, ижтимоий-иқтисодий, мада​ний ва маънавий масала​ларини” [1, б. 2] ўрганиш устувор йўналиш сифатида белги​ла​ниб, унга алоҳида эътибор қаратилди. 
Шу ўринда Ўзбекистон тарихида муҳим ўрин тутган Хива хонлиги тарихини ўрганиш, унга холисона баҳо бериш муҳим аҳамият касб этади. Айниқса, хонликнинг XIX аср охири – XX аср бошларидаги тарихи ўзбек дав​​латчилиги тарихининг  босқичи сифатида алоҳида эътиборга молик бў​либ, тарих фани учун долзарб аҳамиятга эгадир. Бу даврда хонлик Россияга қарам давлатга айлантирилган бўлиб, ўз сиёсий мустақиллигини йўқотган, лекин ички бошқарув тизимини сақлаб қолган эди. Ана шундай шароитда хонликда кечган ижтимоий-сиёсий жараёнлар ва сиёсий курашлар тарих фанида ҳалигача ўз баҳосини олмаган.
ХХ аср бошларида Хивада шаклланган жадидлар бошқача тарихий шарт-шароитда вужудга келди. У бу ерда асосан икки оқимдан иборат эди. Унинг ўнг оқими хонликда ривожланаётган савдо-саноат корхоналари эга​лари ҳамда йирик бойларнинг вакилларини ўзига бирлаштирган эди. Бу оқимга Хива хони Асфандиёр​хон​нинг бош вазири Исломхўжа бошчилик қил​ган. Жадидчиликнинг ўнг оқими ўз олдига мамлакатда хон ҳокимиятини сақ​лаб қолган ҳолда ижтимоий-иқ​ти​со​дий ислоҳотлар ўтказиш орқали эркин бозор муносабатларини ривож​ла​ни​шига кенг йўл очиб беришни мақсад қилиб қўйган эди. Хивада жадид​чи​лик​нинг сўл оқими эса майда сармоя​дорлар, ҳунармандлар ва халқнинг турли табақа вакилларини бирлаштирган бўлиб, қозикалон Бобоохун Салимов унинг раҳбари эди. Улар Хива хонли​гида янги усул мактабларини ташкил этиш орқали халқ оммасининг сиёсий фаоллигини ўстиришни ўз одигиа мақсад қилиб қўйган эди. 1904 йил “жамия​ти ҳайрия” тузилиб, унинг кўмаги билан Хива шаҳрида дастлабки янги усул мактаби очилган. Хива жадидлари маърифий ишлар билан кифоя​ланиб қолмасдан, хон тузумига қарши кураш олиб бордилар. Биринчи жаҳон урушигача Хива жадидларининг ягона маркази ва дастурий ҳужжат​лари бўл​маган. Бироқ, жадидчилик ҳаракати Хива хонлигида катта ижти​моий-сиёсий кучга айланиб, 1914 йил августдан партия гаклини олган [2, б. 519]. 
1917 йил октябрда Петроградда рўй берган давлат тўнтаришидан сўнг “ёш хиваликлар” ўз Устав ва дастурини қайта кўриб чиқдилар. Дастурда қуйидаги вазифалар белгилаб олинган эди. 1. Хон ҳокимиятини тугатиш; 2. Хива вилоятини Туркистон билан бирлаштириш ва уни собиқ Россия Фе​де​ра​тив социалистик  Республикаси таркибига қўшиш; 3. Хива хонлари, шаҳ​зо​да​лари, беклари ва нозирлари қўлида бўлган барча қимматбаҳо нарсаларни улар нималардан иборат бўлишидан қатъий назар халқ мулки деб эълон қилиш; 4. йирик заминдорлар қўлидаги ерларни деҳқонларга бўлиб бериш; 5. барча вақф ерларидан тушадиган маблағни маориф ишларини ривож​лан​ти​риш​га сарфлаш; 6. аста-секин Хива шаҳрида болалар берпул ўқийдиган мак​таб​лар очиш; 7. Хива шаҳрида ва бошқа аҳоли истиқомат қиладиган жой​лар​да касалхоналар очиш ва бепул табобат ёрдами кўрсатиш; 8. аҳолининг қашшоқ қисмига хондан олинган ерларни уларга қайта бериш; 9. йўл ва кўприкларни ободонлаштириш; 10. мажбурий ишларни барчасини бекор қилиш; 11. хон ҳокимиятини ағдариш, юқоридаги тадбирларни амалга оши​ра​диган халқ ҳокимиятини ўрнатиш. Совет ҳукумати душманлари билан эса шафқатсиз кураш олиб бориш [3, б. 123]. 
Россиянинг чекка ўлкаларидаги халқ оммасининг сиёсий фаоллигидан қути ўчган Россия муваққат ҳукумати ҳам хонликдаги тартиб-қоидаларни қўл​лаб-қувватлади. У ўзи эълон қилган эркинликлардан воз кечиб, хонликни ислоҳ қилиш зарурлиги ҳақидаги ваъдаларига хилоф равишда чор Рос​сия​си​нинг эски сиёсатига қайтди ва хонликдаги монархия тартибини қўллаб-қувват​лади [4, б. 46].      
Большевиклар доҳийси В.И.Ленин Шарқ мамлакатларидаги миллий-озодлик ҳаракатларининг ривожланишида Россия давлатининг ўрни хусусида  фикр билдириб, бу аралашув Шарқ мамлакатларида, жумладан, Бухоро ва Хивада Рус империалистик босқинчилик сиёсатининг янги усули эканлигини алоҳида таъкидлаган эди [4, б. 47]. 
Хива хонлиги мустақил давлат сифатида мавжуд бўлган (1918 йил январь-1920 йил январь) икки йил давомида Жунаидхон мамлакатни бошқарди. 1918 йилнинг ёзи ва кузида у ўзига қарши чиққан барча кучларни шафқатсизлик билан бостириб, Амударёнинг ўнг қирғоғида ўрнатилган шўролар ҳукуматини тугатишга ҳаракат қилди.
1918 йил 19 сентябрда ТАССРнинг Хива ва Амударё ишлари бўйича фавқулодда вакили қилиб эсер, штабс-капитан В. П. Коноплев тайинланган. 1918 йил октябрь ойи охирида Коноплев 120 ки​шилик отряд билан Петро-Александровскка етиб келди. У шаҳар совети ва ҳарбий раҳбарликни ўз қўлига олди. Коноплев ташаббуси билан Урал казакларидан учта (ҳар бири 100 кишидан иборат) отлик отряд тузилиб, қуроллантирилди. Улардан бири​нинг бошлиғи атаман Фильчев бўлган [5, б. 280]. В.ҚКоноплев шахсиятига ўша воқеа​лар иштирокчилари хотираларида яхши баҳо берилган [6, б. 69-70]. Айниқса, 1918 йил ноябрда Жунаидхоннинг Тўрткўлга ҳужумини қайтаришда унинг хизмат​лари, мудофаа бўйича килган тадбирлари катта аҳамият касб этган. Лекин совет даври тарихшунослигида Коноплев Қ Осипов тарафдори, кейинчалик оқ гвардиячиларга ўтиб кетган хоин сифатида таърифланади [7, б. 11-25]. Умуман, бу даврдаги тарихий шахслар фаолиятига баҳо берганда улар амалга оширган ишларга қараб ҳаққоний фикр юритмоқ даркор.
Петро-Александровск шаҳрида бўлаётган воқеалардан Жунаид​хон тўла хабардор эди. Шунинг учун ҳам зудлик билан ҳужум қилишга шошилди. У 1918 йил 24 ноябрда Петро-Александровскни қамал қилди. Қамал 11 кун давом этди. Учинчи декабрда шаҳар ҳимоячилари Жунаидхоннинг 7 та ҳужу​мини мардонавор қайтариб, қарши ҳужумга ўтдилар. Жунаидхон отрядлари тартибсиз ҳолда Шаббоз томон чекина бошлади. Бу жангда Жунаидхон 1700 га яқин аскаридан ажралди [8, б. 292]. 
Амударё бўлимидаги аҳолининг мадад сўровларидан сўнг у ерга Тур​кис​тонга Н. Шайдаков, С. Наумов, А. Тимошенко каби ашаддий боль​ше​виклар келди. 1919 йилнинг 2 апрелида Тошкентдан Тўрткўлга Христофоров, Голубь, Луценко, Федбколардан иборат Хива ишлари бўйича комиссия ҳам юборилди. Худди шу шахслар Хивада инқилоб бўлишида катта роль ўйнадилар [3, б. 129].  
1919 йил 9 апрелда Жунаидхон Хива яқинидаги Тахта қалъасида жойлашган қароргоҳида РСФСР билан Хива хонлиги ўртасида яраш битими - шартнома имзоланди. Бу битимни тузиш учун келган совет ҳайъати Луценко, Голуб, Христофоров, Федько ва Туркия капитани Муҳаммад Козимбекдан иборат эди. Шартномага биноан хонликдаги халқларнинг ўз тақдирини ўзи белгилаш ҳуқуқи тан олинди, иккала томон ҳар қандай ҳарбий ҳаракатларни тўхтатиш, бир-бирларига вакиллар юборишни йўлга қўйиш, иккала мамлакат фукароларининг сув ва қуруқликдаги барча йўлларда эркин ва хавф-хатарсиз ҳаракат қилишини, ўз ҳудудларида тижорат мақсадларида алоқа ўрнатишини кафолатлаш мажбуриятини олган [9, с. 159]. Ҳайъат аъзолари 27 апрелдагина Хива шаҳ​рига келиб, Сайид Абдуллахон билан учрашдилар ва қуйидаги масала​лар​ни муҳокама қилдилар:
1. Миссияга Хива ҳудудида ғалла, гуруч, мол сотиб олиш учун хоннинг рухсат бериши тўғрисида;
2. Амударёни кечиб ўтадиган кемалар ҳаракатини тиклаш тўғри​сида;
3. Чоржуй-Петро-Александровск йўлидаги телеграфни тик​лаш тўғрисида; 
4. Керосин ва нефть сотиш ёки бу маҳсулотларни Хива орқали Астрабоддан сотиб олишда миссияга хоннинг воситачилиги тўғри​сида;
5. Ҳар иккала давлат фуқароларининг Амударёдан эркин ўтиб юриши тўғгрисида;
6. Тинчлик шартномаси тузилгандан кейин жиноят қилиб, Хива хонлигида қочиб юрган рус фуқароларининг Хива ҳукумати то​монидан Совет ҳукуматига топширилиши тўғрисида.
Бу моддалардан фақат учинчисига, яьни телеграфии тиклаш тўғриси​даги моддага қизикарли жавоб олинди, бошқа барча масалалар тўғрисида бирорта натижага эришилмади. Хива ҳукумати Хива ҳудудига совет киши​ла​ри​нинг келишлари ва агитация қилишларини мутлақо истамади [10, б. 144-147]. Чунки ҳар қандай ташвиқот Хивадаги мавжуд ҳукуматга қарши қаратилган бўлиб, совет Россияси ҳам подшо Россияси каби Хоразмни ўз таъсир доирасида саклаб қолишини истарди. Бу эса иккала давлатнинг ҳам ўзаро дўстликни мустаҳ​камлашни истамаганлигини тахмин қилишга асос бўларди. Шунинг учун ҳам шартнома шартлари амалда бажарилмади.
Хоразмда юз берган инқилобий ўзгаришларнинг фаол иштирок​чи​ла​ри​дан бири ушбу сўзларни ёзганда хақ эди: “1918 - 1919 йиллар Хива хонлиги аҳолиси учун оғир синов йиллари бўлди. Тинч ва меҳнаткаш аҳоли зулм ва ҳаксизликлар домида колган эди”. Айнан шу вазият 1919 йил ноябрь ойи бошларида Илонли, Кўҳна Урганч, Хўжайли бекликларида Жунаидхон сиё​са​тига қарши қўзғолон кўтарилишига сабаб бўлди. Қўзғолонга Қўш​ма​мед​хон, Ғулом Алихон, Шомурод бахши, Яхшигалди ва бошқа Жунаидхондан норози туркман уруғ бошлиқлари бошчилик килганлар. Ёш хива​ликларнинг ташвиқот ва тушунтиришлари бунга туртки бўлганди. Чунки 1919 йил октябрь ойида Орол денгизи атрофидаги туркманлар йўлбошчиси Қўшма​мед​хон билан Ёш хиваликлар партия​си қўмитаси раҳбарияти битим тузгандилар. Бу битимга Шому​род бахши, Ғулом Алихонлар ҳам қўшилганлар. Бу ҳакда мулла Жуманиёз Султонмуродов Тошкентдаги Ёш хиваликлар Марказий Қўмитасига шундай хабар берган: “Хива тарафдан машҳур Ғулом Али, Илон​ли​дан Мулла Наврўз, ҳам Ҳасанхон келган. Кўлли ёвмут Қўш​ма​мед​хон​дан машриқ - Мулла Ўрозлар келганлар. Булар келиб, Тўрткўл ҳукуматидан аскар сўраганлар”.
Хулоса қилиб айтадигаи бўлинса, 1919 йил охирларида Хивада​ги вазият, ундаги сиёсий кучлар ва ташкилотларнинг жойлашуви ҳамда мақ​сад​лари қуйидагича эди:
1. Туркман уруғ қабила бошлиқларининг мақсади Жунаидхонни ағдариб, унинг ўрнини ўзлари эгаллашдан иборат эди.
2. Ёш хиваликлар партияси ва уларга эргашган миллий буржуа​зия, ўрта табақа вакиллари, зиёлилар, диний уламоларнинг бир қисми ҳар қандай куч​га, айни вазиятда Туркистон совет ҳукумати ва унинг қизил армия қўшин​ларига таянган ҳолда Жунаидхон ҳукмронлигига барҳам бериш, мамлакатда тубдан демократик ўзгаришларни амалга оширишни ўз олдиларига мақсад қилиб қў'йгандилар.
3.  Урал казаклари, оқ гвардиячилар қандай бўлмасин Хивани ўз таъсир доираларида сақлаб туриш, унинг Россия тасарруфидан чиқиб кетмаслигини таъминлаш мақсадида Хивадаги вокеаларни кузатиб турдилар.
4. Совет ҳукумати, большевиклар партияси ва ундаги барча оқимларнинг мақсади ҳам Хива хонлиги ҳудудини ўз ҳукмронлиги доирасига киритиш ва унинг бойликларини талаш, хом ашё етказиб берувчи минтақа сифатида сақлаб туриш эди, бу йўлда ҳар қандай сиёсий ташкилот билан олдин итги​фокда бўлиш мақсадига эришилгач, иттифоқчиларни йўқ қилиб, ўзла​ри​нинг мутлақ ҳукмронликларини таъминлашдан иборат эди. Меҳнаткаш Хива аҳо​лиси бу сиёсий курашлардаи жуда узоқ бўлиб, ҳукумат тепасидаги ўзга​риш​ларга унчалик аҳамият бермасдилар.
5. 1919 йил охирларидаги сиёсий вазият Ёш хиваликлар, боль​шевиклар, туркман уруғ бошлиқлари иттифоқининг биргаликда ҳаракат килишларини талаб этарди. Айнан шу иттифоқ Хива ҳудудига қизил аскарларнинг бос​қин​чи​лик ниятда кирганлигини оқлаш​га имкон беради. Айнан шу иттифок, Жунаидхон кучларини енгиб, Хива хонлигининг ағдарилишига замин яратиб, туркман меҳнаткаш аҳолиси билан ўтроқ ўзбек аҳолиси орасидаги му​но​са​батни яхшилади. Шу иттифоқ Хоразмдаги демократик ўзгаришларни бошлаб берди.

